
VIRGINIA BERASATEGI - TRIATLETA 

«Dopinaren inguruan arin hitz egiten da, eta orbana beti izango dut hor» 
Lehen triatleta zen, gero positibo eman zuen triatleta, eta orain triatleta errugabea; bere EPO positiboa eta Ivan Rodriguezena faltsuak ziren, eta orain Hawaiiko ironmana prestatzen ari da. 

Jon ordoñez - BILBO 

Emakume irribarretsua da Virginia Berasategi. Azken hiru hilabeteetan pasatutakoaz hitz egiten duenean, ordea, kopetilun jartzen da. Begietako malkoek soilik hausten dute aurpegi serioa. Ezintasuna izan da bere oztopo nagusia hiru hilabeteko lasterketa horretan. Horregatik jasotako babes guztia eskertzen du. Zorioneko da orain, baina zorion horrek bere zoritxarra izan du. 

Zer sentitzen da errugabea izateagatik zoriontzen zaituztenean? 

Alde batetik esker ona. Baina bestetik zorion agur horiek mikatzak dira. Nahiago nuke beste gauza batzuengatik zorionduko banindute. Gainera, zorion agur horietako batzuk benetakoak diren arren, beste batzuk orain arte zer moduz nengoen galdetu ez didaten zenbaitzuk egindakoak dira. 

Ahaztuko al duzu gertatutakoa? 

Ahaztu nahiko nuke, baina orbana betiko hor geratuko delakoan nago. Gai horren inguruan hitz egiten jarraituko da. Arinkeriaz asko hitz egiten dela konturatu naiz: «Honek hau hartzen du, horrek hori». Nire aitaren kontra ere egin dute. Ez dut uste kirolariek esaten dena bezain beste dopin hartzen dutenik. Eta garaipenen bat lortzen dudanean ere horretaz hitz egingo dela badakit. Niri pena ematen dit, baina horiek esaten dutenak ez nau arduratzen. Gertu ditudanak badakite nola entrenatzen dudan egunero. 
Edonola zure kasua motza izan da beste batzuekin alderatuta. 

Hiru urtez luzatu zitekeela esan zidaten. Bere positiboa faltsua zela jakin ondoren, Rutger Beke triatleta belgikarrak Munduko Dopinaren Aurkako Agentzia (WADA) salatu izan ez balu, askoz ere gehiago luzatuko zen. Baina orain badaezpada WADAk kasu guztiak artxibatzea agindu du. 

Bekeren kasuak asko lagundu zaituzte. 

Zorionez, Iñigo Mujika nire entrenatzaile eta fisiologoak Rutger Beke triatlearen kasuaren berri zuen, eta kasua jarraitzen ari ziren zientzilariekin harremanetan jarri zen. Gernu analisi berberak egin dizkigute; esfortzua handia egiten denean proteina kontzentrazio handia dagoela frogatu dute, eta baldintza horietan EPO atzemateko antigorputzek positibo faltsuak ematen dituztela. 

Iñigo Mujika zurekin izan ez bazenu eta Bekeren kasua egon ez balitz, zer gertatuko zen pentsatu al duzu? 

Hasieratik pentsatu nuen. Aurretik beste hiru kirolarik zigorra bete beharra izan dute. Ni zigortu izan banindute beste kirol batean arituko nintzela uste dut, asko gustatzen baitzait kirola. Baina tira, hori orain esaten dut, buruak onean pentsatzen duela. 
Ezer onik aterako al duzu? 

Gogorragoa egingo naizela esaten didate, baina horrelakoekin gehiegi gogortuko naiz. Nahiago dut beste modu batera egin. 
Rutger Bekek babesleak izan ditu atzean. Zureak ez al dute ihes egin? 

Nik hasieratik esan nien positiboarena, eta lasai egoteko esan zidaten biek, Dario Urzai margolariak eta Kuota etxeak Alemanian duen ordezkariak Uli du izena. Zerbait hartu nuen galdetu zidaten, eta ezetz esan nienean euren babesa nuela esan zidaten. Hawaiirako hegazkin txartela hartzeko esan zidaten. 

Hawaiiko ironmana urriaren 15ean jokatuko da. Entrenamenduetan eraginik izan al du kasuak? 

Lehen hilabetean psikologikoki nekatuta nengoen. «Zertarako entrenatuko dut», pentsatzen nuen. Ez nion utzi, baino behar bezala ere ez nintzen aritu. Gero niri kirola gustatzen zitzaidanez eta ingurukoen babesa izan dudanez, aurrera egin nuen. Zaindu egin naiz eta orain ondo nago. 

Zein helburu duzu? 

Iaz lehen bost postuetan egotea espero nuen, baina ziatika dela eta ezin izan nuen amaitu. Karrera amaitzea nire emaitza onena izango litzateke, baina hara banoa aurrean egon nahi dudalako da. 

Zerbait erakutsi beharra al daukazu? 

Ez, ez lehen eta ez orain. 

